Vendim  nr. 79, datë 08.10.2009

Kolegji i Gjykatës Kushtetuese të Republikës së Shqipërisë, i përbërë nga:


Fehmi Abdiu,


Anëtar i Gjykatës Kushtetuese


Sokol Berberi
,

Anëtar i        “            “


Xhezair Zaganjori,

Anëtar i        “            “

në datën 08.10.2009, mori në shqyrtim paraprak kërkesën me nr.79 Akti, që i përket:

K Ë R K U E S:
MANUSH ÇIPI, DHESPINA ÇIPI, MIGENA ÇIPI

O B J E K T I:
Shfuqizimi si antikushtetues i vendimeve nr.517, datë 05.05.2006 të Gjykatës së Apelit Tiranë; nr.00-2007-1015, datë 07.09.2007 të Kolegjit Civil të Gjykatës së Lartë.


Kolegji i Gjykatës Kushtetuese, pasi shqyrtoi kërkesën, dokumentet shoqëruese dhe bisedoi çështjen në tërësi,

V Ë R E N:
Kërkuesi me të tjerë janë bashkëpronar mbi një bodrum 2+1, të cilin e ka privatizuar nga Ndërmarrja e Shërbimeve Komunale mbi bazën e kontratës së shitjes. Paditësi Sh.V., i cili banon aktualisht në këtë bodrum, ka ngritur padi për deklarimin e pavlefshëm të kontratës së shit-blerjes dhe zgjidhjen e pasojave juridike të pavlefshmërisë, pra edhe ç’regjistrimin nga Zyra Regjistrimit të Pasurive të Paluajtshme të kontratës. Gjatë gjykimit, të paditurit paraqitën kundërpadi me objekt “lirimin dhe dorëzimin e sendit bodrum dhe shpërblimin për përdorimin e tij pa titull prej vitit 2001”. 

Gjykata e Rrethit Gjyqësor Tiranë, me vendimin nr. 2931, datë 16.04.2005, ka vendosur:

- rrëzimin e padisë dhe pranimin e pjesshëm të kundërpadisë, 

- detyrimin e paditësit të lirojë dhe dorëzojë pjesën e bodrumit me sip.39 m2 në favor të të paditur deri në sistemimin e tij nga shteti si familje me statusin e të pastrehit, 

- rrëzimin e kundërpadisë për pjesën tjetër.

Mbi ankimin e të paditurit lidhur me detyrimin e paditësit të kundërpaditur të lidhë kontratën e qirasë si dhe të paguajë vlerën e përdorimit të sendit si qiramarrës deri në lirimin e sendit, Gjykata e Apelit Tiranë, me vendimin nr.517, datë 05.05.2006, ka vendosur, lënien në fuqi të vendimit nr.2931, datë 16.05.2005 të Gjykatës së Rrethit Gjyqësor Tiranë. Kolegji Civil i Gjykatës së Lartë ka vendosur mospranimin e rekursit të kërkuesit.
Kërkuesi pretendon se ndaj tij është zhvilluar proces i parregullt pasi:


- është cenuar parimi i ligjshmërisë duke mohuar të drejtën e pronësisë, konkretisht të drejtën e posedimit. Sipas kërkuesit, sendi përdoret nga një person pa titull dhe pa kontratë qiraje, megjithëse gjykata e ka njohur si pronë të kërkuesit sendin objekt gjykimi. E drejta e pronësisë përfshin të gjitha tagrat: posedimin, gëzimin dhe disponimin e pronarit mbi sendin. Kufizimi i kësaj të drejte mund të bëhet vetëm me ligj dhe për një interes publik. Në rastin konkret nuk ndodhemi para një rasti të tillë. Sendi mbahet ende në përdorim, pa shpërblim dhe pa kontratë qiraje.

- është cenuar e drejta e aksesit në gjykatë, pasi Kolegji Civil i Gjykatës së Lartë, megjithëse janë paraqitur pretendime dhe argumente që lidhen me parimin e zbatimit të ligjit, nuk ka pranuar shqyrtimin e çështjes në seancë.

Kolegji i Gjykatës Kushtetuese vlerëson, se kërkesa e paraqitur nuk përmban shkaqe të tilla që të mund të konsiderohen si elementë të procesit të rregullt ligjor.

Kërkuesi pretendon se sendi në pronësi të tij mbahet pa titull, pasi paditësi është konsideruar nga gjykatat si i pastrehë dhe e legjitimon posedimin e sendit pa u mbështetur në një bazë ligjore konkrete. Faktet e qenies apo jo i pastrehë si dhe të ekzistencës së një kontrate shit-blerjeje të sendit, të vlefshme dhe të bazuar në ligj, i kanë shqyrtuar dhe provuar gjykatat e të dyja niveleve duke arritur në një përfundim të caktuar. Kolegji thekson, se këto pretendime kanë të bëjnë me zbatimin e ligjit të zakonshëm, të provave dhe fakteve që lidhen me vërtetimin e titullit të pronësisë dhe të posedimit, sipas rastit, çështje të cilat janë kompetencë ekskluzive e gjykatave të zakonshme.

PËR KËTO ARSYE;

Kolegji i Gjykatës Kushtetuese të Republikës së Shqipërisë, në bazë të nenit 131/f të Kushtetutës së Republikës së Shqipërisë dhe nenit 31/2 të ligjit nr.8577, datë 10.02.2000 “Për organizimin dhe funksionimin e Gjykatës Kushtetuese të Republikës së Shqipërisë”,

V E N D O S I:
Moskalimin e çështjes për shqyrtim në seancë plenare.

